
Klima aldaketak itsas bazterraren higadura bizkortzen duela diote 

Pirinio Atlantikoetako Kontseilu Nagusiak ingurumenari buruzko jardunaldiak antolatu ditu 

Eneko Bidegain - Urruña 

Hendaiako (Lapurdi) Bixkien bi argazki erakutsi ditu Sandrine Aubie geologoak. Hendaiako itsasbazterreko arrokek 1907an zeuzkaten arroka zati handi batzuk ez daude 2004ko argazkian. Miarritzeko bertze gune batean antzeko zerbait gertatu da. Itsasbazterra, batez beste, 25 metroz gibelatu da 170 urteko epean. Pirinio Atlantikoek ingurumenari buruzko jardunaldiak antolatu ditu Urruña eta Hendaia artean. Lapurdiko itsaslabarraren (Corniche) ingurumenari buruzko hainbat gai aztertzeko aukera da. Atzo hasi ziren lehen hitzaldiak, Zokoako portuan. Hitzaldi horietariko bat itsasbazterraren higadurari buruz zen. 

Higadura «berezkoa» da, Didier Rihouey ozeanografoaren arabera. «Baina negutegi efektuak higadura prozesua areagotzen du». Ez da itsasoa higaduraren eragile nagusia, baizik eta kontinenteko urak eta euria, Aubiek azaldu duenez. Etxeak itsasotik hurbil eraikitzeak ere ondorioak ukan ditzakeela abisatu du. 

Kontuan hartzeko egoera da, munduko biztanleen %70 itsasbazterretik 60 kilometro baino gutxiagotan bizi direlako, Rihoueyek azaldu duenez. Lapurdin mota guztietako higadurak gertatzen dira, bai Angeluko hondartzetan, Miarritze eta Bidarteko itsas ezpondetan edota Ziburu eta Hendaia arteko itsaslabarretan. Miarritzeko arroka zatiak erortzen dira, Lapurdi hegoaldeko kostaldean lurra lerratzen da. Horrek ondorioak ditu urbanizazioan, toki anitzetan hiria itsasoaren muga-mugara heltzen baita. 

GARAPEN TRESNA. Higadurari aurre egiteko lan eta aurrekontua ezartzen du Kontseilu Nagusiak. Kontseilu Nagusiko lehendakariorde Michel Maumusek ingurumenaren alde egiten dutenaren berri eman zuen atzo goizean. «Ingurumena garapenerako -garapen iraunkorrerako - tresna da», adierazi zuen. «Kalitateko ingurumenik gabe, ez dago ekonomiarik. Halaber, osagai sozial garrantzitsua da ingurumena». 

Ingurumenari, eta bereziki itsasbazterrekoari, buruzko gai anitz aipatuko dituzte gaur ere. Atzo ur azaleko hondakinen eta bainatzeko uraren kalitatearen kezkaz mintzatu ziren, baita bioaniztasunari buruz ere. Gaur gai kulturalagoak izanen dituzte aipagai. Goizean Ziburu eta Hendaia arteko itsas lakarraren historiaren ikuspegi desberdinak aipatuko dituzte, besteak beste toki hartako tranbiarena. Abadiako eremuan egiten duten lana azaltzeaz gainera, Lapurdiko arrantzaleek eta itsasbazterreko biztanleek itsasoarekin zuten harremana aipatuko dute, arratsaldean zehar. Bihar besta berezia antolatuko dute, eremu horretan ingurumenaz gozatzeko animazioekin. 

 Itsaslabarra oinezkoentzat ? 

Ziburu eta Hendaia arteko itsasbazterra natur gune handi gisa izendatzeko xedea gogoetatu nahi dute, baina proiekturik ez dago 

E. Bidegain - Baiona 

Eta Hendaia eta Ziburu arteko itsas lakarra (Corniche izenez ezagutua) oinezkoentzat baizik izanen ez balitz? Asteburu honetan iragaten ari diren jardunaldien baitan, autorik gabeko eguna antolatuko dute bihar, «proba egun» gisa. Pirinio Atlantikoetako Kontseilu Nagusiak ikusi nahi du nolakoa litzatekeen gune hori natur gune handi gisa izendatua balitz. Etorkizunean halako gune gisa egokitzeko hipotesia aipatu zuen joan den astean Jean-Jacques Lasserre Kontseilu Nagusiko lehendakariak. 

«Ez dago proiekturik». Gauzak argi utzi nahi izan ditu Daniel Poulou Hendaiako kantonamenduko kontseilari nagusiak (UMP), BERRIAri erantzunez. «Eremu hori natur gune handien zerrendan sartzeari buruzko gogoeta abiatuko dugu». Oraindik babes gehiago emateko izendapena eskatzea erabakiz gero, Parisko goi batzorde baten esku utziko lukete auzia. Batzorde horren esku izanen da gune hori natur gune handi gisa izendatu ala ez. Horren ondorioa litzateke, gune horretatik pasatzen den errepidea autoei moztea. Alabaina, ez daiteke autorik iragan gisa horretako natur guneetatik. 

Ideia ez da oraingoa. «Badu urte anitz Raphael Lassallette Hendaiako orduko auzapez eta kontseilari nagusiak bota zuela», azaldu du Daniel Poulouk. Kasu guztietan, proiektua obratzen balitz ere, gutxienez hogei urteren buruan baizik ez litzateke izanen. 

HAUTESKUNDE GIROAN. Proiektu hori obra baledi, errepide horren ordezko bat eraiki behar litzateke. Kotte Ezenarro Hendaiako auzapezak ez dagoela deus argi kritikatu du. Hendaiako Udalari ez zaio anitz gustatu Kontseilu Nagusiak asteburu honetako besta hori Txingudi Egunen garai berean egitea. Hendaia, Irun eta Hondarribiak antolatu dutenaren kontra doan besta gisa ikusi du. Kontseilu Nagusia ez ote den datozen kantomanendu hauteskundeen prestatzen ari gogoetatu dute batzuek. 

Hauteskundeak 2008ko martxoan izanen dira, ontsalaz. Urte batez gibelatu zituzten, baina orain 2007ko udazkenean antolatzeko solasa zabaldu da. Hendaiako kantonamenduan hauteskundeak izanen dituzte, aldi honetan (hiru urtetik behin Kontseilu Nagusiaren erdia berritzen dute). Eta Kotte Ezenarro izan liteke sozialisten hautagaia, irabazteko aukera handiekin. Aitzineko hauteskundeetan PS alderdiak aulki anitz lortu zituen, eta bide beretik jarraituz, Paueko Kontseilu Nagusia PSren eskuetara pasa liteke. Ingurumenaren testuingurua... 

